
Ky material synon të paraqesë një panoramë të zhvillimeve më të fundit të 
aktivitetit kreditues në vend. Për të përmbushur këtë qëllim, materiali analizon 
të dhënat monetare për portofolin e kredisë, të fokusuar sipas agjentëve 
ekonomikë si dhe kushtet e kreditimit. Ndërkohë, pjesë e këtij materiali do të 
jetë edhe një përmbledhje e aktivitetit kreditues në vendet e Evropës Qendrore 
Juglindore (EQJL). 

Statistikat kryesore të analizuara në material janë:

-	 Të dhënat për aktivitetin kreditues të bankave për sektorin rezident të 
ekonomisë.

-	 Të dhënat cilësore të marra nga vrojtimi i aktivitetit kreditues. Gjithashtu, 
bazuar në rezultatet e këtij vrojtimi analizohen edhe elementët joçmim 
të aktivitetit kreditues.

-	 Statistikat për çmimin e kredisë, të cilat përfaqësohen nga norma 
mesatare e interesit të ponderuar me sasinë e re të kredisë së dhënë si 
në monedhën vendase, ashtu edhe në euro.

-	 Të dhënat monetare për vëllimin e kredisë për vendet e rajonit. Më 
konkretisht, vendet e përfshira në analizë janë: Bullgari (BU), Kroaci 
(Cr), Rumani (RO), Serbi (Sr), Poloni (Pl), Hungari (Hu), Çeki (CZ) dhe 
Maqedoni (IRJM).

Materiali mbulon të dhënat e publikuara deri më 23 korrik 2015, të cilat 
përshijnë informacion për të dhënat monetare dhe financiare për muajin maj 
2015 dhe të dhënat e vrojtimit të aktivitetit kreditues për tremujorin e dytë të 
vitit 2015. 

Aktiviteti kreditues i sistemit bankar ka shfaqur një përmirësim të lehtë në 
periudhën prill-maj 2015 krahasuar me tremujorin e parë, duke reflektuar 
efektin sezonal të kësaj periudhe të vitit. Performanca e mirë e kreditimit në 
lekë ka vijuar të mbështesë kreditimin e sektorit rezident privat. Kreditimi në 
valutë paraqitet i dobët dhe me një tkurrje më të moderuar se më parë.

Kredia për biznese është rritur me ritme më të larta në periudhën prill- maj, 
krahasuar me tremujorin e parë. Në terma afatshkurtër, përmirësimi i kredisë 
për biznese lidhet me ecurinë sezonale gjatë kësaj periudhe. Në një kontekst 
më afatgjatë, kërkesa e bizneseve për financim vijon të mbetet ende e dobët, 
e kushtëzuar nga prania e kapaciteteve të pashfrytëzuara dhe nga kërkesa e 
ulët e bizneseve për investim. Nga ana e ofertës, bankat kanë aplikuar kushte 
më të lehtësuara se në tremujorin e parë, por në një këndvështrim më afatgjatë 
këto kushte mbeten të shtrënguara. Veçanërisht për kredinë për investime, këto 
kushte janë dukshëm më të shtrënguara. Bankat që i përgjigjen kërkesës për 
financim të bizneseve mbeten të pakta në numër dhe janë të përqendruara në 
segmente të caktuar të ekonomisë. 

Kredia për individë paraqet performancë më të mirë dhe më të qëndrueshme. 
Kërkesa e individëve në këtë tremujor rezulton e orientuar drejt kredisë 
konsumatore, e nxitur dhe nga ofertat tërheqëse të bankave për këtë produkt. 
Ndërkohë, bankat raportojnë lehtësim të kushteve të kreditimit dhe kërkesë në 
rritje edhe për kredinë hipotekare. Megjithatë, rritja vjetore e këtij portofoli 
mbetet pranë niveleve mesatare të tremujorit të parë. 

Normat e interesit të kredisë mbeten në nivele të ulëta, pavarësisht rritjes 
së lehtë në muajt e parë të vitit. Rritja e normave të interesit të kredisë është 
shfaqur në segmentin e kredisë në lekë për qëllime likuiditeti. Paralelisht me 
to, normat e interesit të kredisë në euro kanë qenë përgjithësisht në rënie. 
Marzhet e ndërmjetësimit kanë shfaqur një rritje të lehtë, por mbeten pranë 
niveleve të ulëta historike, si krahasuar me koston e fondeve, ashtu edhe midis 
monedhave. 

Analiza krahasuese e kredisë në vendet e rajonit tregon se rajoni EQJL 
vijon të vuajë nga procesi i tërheqjes së bankave të mëdha evropiane, por 
me ritme me të ulëta se më parë. Ndërkohë, rezultatet e vrojtimit të fundit 
të aktivitetit kreditues për rajonin konfirmojnë një përmirësim të kërkesës për 
kredi, si dhe lehtësim të kushteve të kreditimit. Aktiviteti kreditues ka shfaqur 
një përmirësim gradual. Dallimet gjeografike mbeten të pranishme. Vendet e 
Evropës Qendrore shfaqin tendenca të qarta dhe të qëndrueshme të rikuperimit 
të kreditimit, si për bizneset, ashtu edhe për individët. Me përjashtim të IRJM-

PËRMBLEDHJE

së, kredia në vendet e tjera të Ballkanit është tkurrur, kryesisht si rrjedhojë e 
ecurisë së dobët të kredisë për biznese. 

Dinamika afatshkurtër e kredisë për biznese ka qenë më pozitive se në 
tremujorin e parë. Ndryshimi pozitiv i dy muajve prill-maj shënoi një pikë 
kthese, krahasuar me mbylljen e tremujorit të parë. Kjo ecuri u ndikua pozitivisht 
si nga kredia për likuiditete, ashtu edhe nga ajo për investime. Megjithatë, 
nën një këndvështrim afatgjatë, rritja e portofolit të kredisë për biznese mbetet 
e luhatshme dhe në nivele të moderuara. Në këtë tremujor, kushtet e kreditimit 
janë lehtësuar dhe pritet që kjo tendencë të vazhdojë edhe në tremujorin 
e ardhshëm. Ndërkohë, bankat vlerësojnë në rënie kërkesën për kredi nga 
bizneset dhe nuk presin rikuperim të saj në tremujorin e tretë të vitit. 

Norma vjetore e rritjes së portofolit të kredisë për biznese shënoi 2.4%1 në 
muajin maj ose 0,7 pikë përqindje më e lartë se në fund të tremujorit të parë të 
vitit. Kjo rritje është mbështetur në masë të njëjtë si nga përmirësimi i portofolit 
të kredisë për likuiditet, ashtu edhe për investime. Normat vjetore të secilit 
portofol shënuan përkatësisht 2.4% dhe 2.5%. Zhvillimet pozitive të muajve 
prill dhe maj kanë qenë në linjë me sjelljen sezonale të kredisë për biznese 
në këtë periudhë. Në një këndvështrim më afatgjatë, ritmet e rritjes së kredisë 
për biznese mbeten të moderuara, duke reflektuar si kushte të shtrënguara 
kreditimi, ashtu edhe një kërkesë të ulët. 

1	 Gjatë vitit 2015, ecuria e portofolit të kredisë është ndikuar edhe nga fshirjet e kredive të 
këqija nga bilancet e bankave në përmbushje edhe me kërkesat e kuadrit rregullator që 
hyri në fuqi në fillim të vitit. Për më shumë shiko http://www.bankofalbania.org/web/
Raporti_vjetor_i_Mbikqyrjes_Bankare_56_1.php. 

1. KREDIA PËR BIZNESE

Gra�k 1. Ecuria e kredisë për biznese*

*Në gra�kun e parë majtas, të dhënat paraqesin  indeksin e balancës neto kumulative nga tremujori i 
katërt 2009, duke u bazuar në rezultatet e vrojtimit të aktivitetit kreditues. http://www.bankofalba-

nia.org/web/Vrojtimi_i_aktivitetit_kreditues_5311_1.php 
Burimi: Banka e Shqipërisë.

Ecuria pozitive e kredisë për biznese është mbështetur nga kreditimi në 
lekë i bizneseve. Kredia e bizneseve në lekë ka shfaqur një rritje vjetore prej 
7.1%, përkundrejt 5.6% në tremujorin e parë. Orientimi i kërkesës për kredi 
për mbulimin e nevojave për likuiditet, së bashku me ngushtimin e diferencës 
së normave të interesit lek-euro, kanë përkrahur zhvendosjen e portofolit të 
kredisë për biznese drejt kreditimit në lekë. Në muajin maj, kredia e bizneseve 
në valutë ishte 0.3% më e ulët se një vit më parë. 

Kredia për biznese është mbështetur nga kredia për industrinë, e cila ka 
vijuar tendencën përmirësuese duke u rritur me 6.6% në vit. Dinamika pozitive 
e kreditimit të këtij sektori ka çuar në rritjen e peshës së tij ndaj totalit në 
30.6%, përkundrejt 24.7% që shënonte në fund të vitit 2008. Po kështu, 
edhe sektori i bujqësisë ka shfaqur një rritje vjetore prej 9.9%, por kjo normë 
luhatet ndjeshëm nga muaji në muaj. Pesha e këtij sektori në portofolin e 

Gra�k 2. Kreditimi i bizneseve sipas qëllimit të përdorimit dhe sektorëve të 
ekonomisë

Burimi: Banka e Shqipërisë.

*Në gra�k të dhënat paraqesin indeksin e balancës neto kumulative nga tremujori i 
katërt 2009 për standardet e kreditimit dhe kërkesën sipas qëllimit të përdorimit.

Burimi: Banka e Shqipërisë.

kredisë mbetet e ulët në 1.8%. Problematikat e sektorit të bujqësisë në drejtim 
të formalizimit apo përqendrimit të prodhimit bujqësor, e mbajnë akoma 
këtë sektor larg financimit bankar. Kredia për sektorin e tregtisë vazhdon të 
dominojë financimin e bizneseve, duke përbërë 37.6% të totalit të kredisë për 
biznese. Norma vjetore e këtij portofoli u përmirësua me 0.8 pikë përqindje 
në 1.6% në fund të muajit maj. Kreditimi i sektorit të ndërtimit ka ardhur në 
rënie të vazhdueshme, duke shënuar në fund të muajit maj një ndryshim vjetor 
prej -5%. 

Në tremujorin e dytë të vitit 2015, bankat kanë lehtësuar kushtet e kreditimit 
për biznese, në veçanti për kredinë për likuiditet. Pavarësisht lehtësimeve të 
kushteve të kreditimit për biznese, ato vazhdojnë të jenë gjerësisht më të 
shtrënguara se në fund të vitit 2009. Të dhënat e vrojtimit të aktivitetit kreditues 
tregojnë se kushtet e kreditimit për qëllime investimi janë ndjeshëm më të 
shtrënguara sesa ato për likuiditet. Një ofertë e shtrënguar, e shoqëruar nga 
një kërkesë veçanërisht e dobët për investime është reflektuar në një ecuri të 
dobët të portofolit të kredisë për investime. Kërkesa e dobët për investime 
është përcaktuar edhe nga kapacitetet e pashfrytëzuara të prodhimit, si dhe 
performanca e ekonomisë nën potencial. Ndërkohë, kërkesa për likuiditete 
ka qenë në rritje që prej fundit të vitit 2013. Për tremujorin e tretë të vitit 
2015, bankat presin të lehtësojnë më tej kushtet e kreditimit për biznese. 
Ndërkohë, ato presin që dobësia e kërkesës për financim nga bizneset të jetë 
e pranishme edhe në tremujorin e ardhshëm. 

Faktorët kryesorë të identifikuar nga bankat, që kanë ndikuar në këtë ecuri 
të standardeve të kreditimit, mbeten niveli i lartë i kredive me probleme, situata 
aktuale dhe e pritshme makroekonomike, si dhe probleme në sektorë specifikë 
të ekonomisë. Ndërkohë, likuiditeti i bollshëm i bankave, konkurrenca midis 
tyre dhe politika monetare kanë qenë faktorët kryesorë për lehtësimin e 
standardeve.

Bankat identifikojnë si faktorët kryesorë për ecurinë e dobët të kërkesës 
së bizneseve situatën aktuale dhe të pritshme makroekonomike, mungesën 
e kërkesës për investime, si dhe burimet alternative për financim. Paralelisht 
me këto, faktorët që përkrahin rritjen e kërkesës mbeten kushtet monetare 
favorizuese dhe nevojat për likuiditet. 

Kreditimi për individë është rritur me ritme të qëndrueshme në tremujorin e 
dytë të vitit, duke reflektuar më së shumti ecurinë e mirë të kredisë konsumatore. 
Ndërkohë, kredia për banesa vijon të jetë e dobët. Kjo dinamikë pozitive 
është mbështetur si nga kushtet e favorshme të kreditimit, ashtu edhe nga një 
kërkesë në rritje, në veçanti për konsum. Lehtësimi i standardeve të kreditimit 
për individët në tremujorin e dytë të vitit pritet të vazhdojë edhe në tremujorin 
e ardhshëm. Kjo ofertë e lehtësuar është shoqëruar nga një kërkesë më e lartë 
që pritet të vazhdojë edhe në tremujorin e tretë. 

Portofoli i kredisë për individë ka vijuar të rritet edhe në tremujorin e dytë 
të vitit. Norma vjetore prej 3.2% ishte lehtësisht më e ulët se në tremujorin 
e parë. Zhvillimet në portofolin e kredisë për individë janë përkrahur si nga 
lehtësimi i kushteve prej më shume së 2 vjet, ashtu edhe nga rritja e kërkesës 
për kredi. Sipas monedhës vihet re se performanca e mirë e kreditimit në lekë 
për individë (me një rritje vjetore prej 8.5%) ka përcaktuar trajektoren e kredisë 
për individë. Ndërgjegjësimi i individëve për rrezikun e kursit të këmbimit, si 
dhe ulja e mëtejshme e diferencës së normave të interesit të kredisë në lekë 
krahasuar me atë në euro, kanë përkrahur financimin në monedhën vendase të 
individëve. Gjithashtu, kërkesa e lartë për kredi konsumatore ka diktuar edhe 
financimin më të madh të kredisë në lekë për individë. 

Zhvillimet pozitive në portofolin e kredisë për individë duket të jenë 
përcaktuar nga një ecuri më e mirë e kredisë konsumatore krahasuar me atë 
hipotekare. Në muajin maj rritja vjetore e kredisë konsumatore prej 7.2% ishte 

2. KREDIA PËR INDIVIDË

Gra�k 4. Ecuria e kredisë për individë*

*Në gra�kun e parë majtas të dhënat paraqesin  indeksin e balancës neto kumulative nga tremujori 
i katërt 2009, duke u bazuar në rezultatet e vrojtimit të aktivitetit kreditues. http://www.bankofalba-

nia.org/web/Vrojtimi_i_aktivitetit_kreditues_5311_1.php 
Burimi: Banka e Shqipërisë.

0.9 pikë përqindje më e lartë krahasuar me tremujorin e parë. Performanca 
e mirë e kredisë konsumatore duket të jetë mbështetur jo vetëm nga kushtet e 
lehtësuara të kredisë konsumatore, por edhe nga kërkesa më e lartë për këtë 
kredi. Gjithashtu, ecuria e portofolit të kredisë për individë është e ekspozuar 
edhe ndaj shlyerjeve të larta, si pasojë e maturimit afatshkurtër të kredisë 
konsumatore. 

Ndërkohë, kredia për banesa shënoi një rritje vjetore prej 2.0% ose 1.2 
pikë përqindje më pak se në tremujorin e parë, megjithë lehtësimin e kushteve 
të kreditimit prej disa vitesh. Kjo ecuri është e kushtëzuar nga kërkesa e dobët 
për blerje banese. Indeksi kumulativ i faktorëve që ndikojnë kërkesën, paraqet 
besimin e ulët konsumator dhe problematikat e tregut të banesave si dy faktorët 
kryesorë që kanë ndikuar në këtë kërkesë të dobët për kredi hipotekare2. 

2	 Referuar rezultateve të marra nga vrojtimi i aktivitetit kreditues. http://www.bankofalbania.
org/web/Vrojtimi_i_aktivitetit_kreditues_5311_1.php

Gra�k 5. Kredi për individë sipas qëllimit të përdorimit dhe niveli i shlyerjeve 

Burimi: Banka e Shqipërisë.

Gra�k 6. Standardet dhe kërkesa e kredisë për individë sipas qëllimit të përdorimit* 

Në gra�k të dhënat paraqesin indeksin e balancës neto kumulative nga tremujori i katërt 2009 për 
standardet e kreditimit dhe kërkesën sipas qëllimit të përdorimit.

Burimi: Banka e Shqipërisë.

Sipas rezultateve të vrojtimit të aktivitetit kreditues, lehtësimi i kushteve të 
kredisë për individë është përkrahur nga ecuria aktuale dhe e pritshme e 
likuiditetit të bankave, konkurrenca në sistemin bankar, si dhe lehtësimi i 
kushteve monetare në vend. Ndërkohë, ecuria e kredive me probleme, 
gjendja financiare e individëve, si dhe situata makro apo e tregut të banesave 
vazhdojnë të jenë faktorët kryesorë që përcaktojnë politikat konservatore të 
bankave ndaj individëve. 

Kërkesa për kredi nga individët duket të jetë përmirësuar në tremujorin e 
dytë dhe bankat presin që kjo tendencë të vazhdojë edhe në tremujorin e 
tretë. Faktorët kryesorë që kanë përkrahur kërkesën vazhdojnë të jenë kushtet 
e kreditimit dhe politika monetare e Bankës së Shqipërisë, nevoja për financim 
të konsumit dhe të blerjes së banesës. Ndërkohë, besimi konsumator dhe 
mundësitë alternative të tjera për kreditim kanë ndikuar në kahun negativ.

Normat e interesit të kredisë në muajt prill-maj janë më të larta se në 
tremujorin e parë. Kjo rritje ka ardhur kryesisht si pasojë e rritjes së interesit 
për kredinë e bizneseve për qëllime likuiditeti. Paralelisht me këtë, normat e 
interesit të kredisë në euro janë ulur krahasuar me një tremujor më parë dhe 
ndikimin më të madh në këtë ecuri e ka pasur kredia për biznese. Diferenca 
mes normave të interesit të kredisë dhe depozitave është rritur për lekun dhe 
është zvogëluar për euron. Kushtet e tjera të kreditimit kryesisht kanë qenë në 
kahun lehtësues, veçanërisht për individët. 

Normat e interesit të kredisë në lekë shënuan mesatarisht 8.5% për muajt 
prill-maj. Krahasuar me mesataren e tremujorit të parë, kjo normë ishte 0.4 
pikë përqindje më e lartë. Rritja në koston e kredisë në lekë është ndikuar nga 
kreditimi i bizneseve për likuiditete, i cili ka dominuar kredinë e disbursuar 
gjatë kësaj periudhe. Ndërkohë, një rritje të lehtë të normave të interesit, me 
rreth 0.1 pikë përqindje, kanë shfaqur edhe kreditë për qëllime investimi. Në 
kushtet e ruajtjes së të njëjtit nivel të normave të interesit të depozitave në lekë 
në 1.5%, kostoja e ndërmjetësimit në lekë është rritur lehtësisht. Pavarësisht 
lëvizjeve afatshkurtra, normat e interesit të kredisë në lekë mbeten në nivele të 
ulëta historike. Reduktimi i kostos së kreditimit ka reflektuar jo vetëm tejçimin e 
uljes së normës bazë të interesit nga politika monetare, por edhe politikat e 
bankave për orientimin e aktivitetit kreditues drejt monedhës vendase. Rënia 
më e shpejtë e interesave të kredisë në lekë ka ndikuar edhe në ngushtimin 
e ndjeshëm të diferencës së normave të interesit të kredisë në lekë me atë në 
euro, duke përkrahur performancën e mirë të kreditimit në monedhën vendase. 

3. ÇMIMI I KREDISË DHE KUSHTET E TJERA TË 
KREDITIMIT

Gra�k 7. Ecuria e normave të interesit të kredive në lekë dhe në euro sipas qëllimit 
të përdorimit 

Burimi: Banka e Shqipërisë.

Norma mesatare e interesit të kredisë në euro prej 5.7% është ulur me 0.3 
pikë përqindje, krahasuar me fundin e tremujorit të parë të vitit 2015. Kjo 
ecuri është ndikuar nga rënia e normave të interesit në të gjitha segmentet e 
kredisë, ku më e dukshme ka qenë për kredinë për investime. Edhe pse norma 
mesatare e interesit për depozitat në euro shënoi një rënie të mëtejshme në 
0.3%, kostoja e ndërmjetësimit në monedhën euro u reduktua me 0.3 pikë 
përqindjeje, si pasojë e rënies më të madhe të interesit të kredisë në euro. 

Krahas rritjes së lehtë të normave të interesit, bankat raportojnë përgjithësisht 
për kushte të lehtësuara të kreditimit të bizneseve. Marzhi i kredive me rrezik 
ka qenë faktori i vetëm që ka vepruar në kahun shtrëngues. Ndërkohë, në 
tremujorin e dytë të vitit 2015, bankat kanë lehtësuar kërkesat për kolateral në 
raport me kredinë, kanë zgjatur maturitetin e kredive të akorduara, si dhe kanë 
aplikuar komisione më të ulëta. Përgjithësisht të njëjtët faktorë janë përdorur 
edhe për lehtësimin e kushteve të individëve. 

Gra�k 8. Ecuria e normave të interesit në lekë (majtas) dhe euro (djathtas)

Burimi: Banka e Shqipërisë, Banka Qendrore Evropiane. 

3Ecuria e kredisë për sektorin privat në rajon vijon të mbetet e segmentuar. 
Vendet e Evropës Qendrore, megjithë tendencën ngadalësuese të normave 
të rritjes në muajt e fundit, performojnë dukshëm më mirë në krahasim me 
vendet e Ballkanit. Vendet e Ballkanit në përgjithësi vijojnë të karakterizohen 
nga tkurrje të portofolit të kredisë për sektorin privat. Në këtë rajon dallon 
Maqedonia, e cila shënon normat më të larta të rritjes. 

Krahasuar me vendet e rajonit ballkanik, Shqipëria shfaq performancë të 
mirë të portofolit të kredisë për biznese. Në terma të kredisë për individë, ky 
portofol shfaqet me rritje dhe mbi mesataren e rajonit. 

Kredia për sektorin privat ka ngadalësuar normat e rritjes në dy-tre muajt e 
fundit, duke shënuar një normë vjetore reale prej 1.4%, kundrejt 1.9% në muajin 
mars. Në prani të një numri të konsiderueshëm të bankave të huaja, të gjitha 
vendet e rajonit janë prekur nga strategjitë e bankave mëma për konsolidimin 
e mëtejshëm të bilanceve të tyre. Vrojtimi më i fundit i aktivitetit kreditues në 
vendet e rajonit (EIB, 6-mujori I 2015)4 konfirmon vijueshmërinë e grupeve 
bankare në uljen e përdorimit të levës financiare, edhe pse pritet që ritmi i 
këtij procesi të ngadalësohet. Kjo përqasje rezulton më e theksuar për vendet 
e rajonit të Ballkanit, ku potenciali i tregut për kreditim shihet si i mesëm ose i 
3	 Kredia për vendet e rajonit është analizuar në terma realë, duke përjashtuar efektin e kursit 

të këmbimit dhe të inflacionit. 
4	P ër më shumë shiko: http://www.eib.org/attachments/efs/economics_cesee_bls_2015_

h1_en.pdf 

4.	 TENDENCAT E KREDITIMIT NË VENDET E 
RAJONIT3

Gra�k 9. Kreditimi i bizneseve në vendet e rajonit*

 *Shënim: Rajoni i Ballkanit përfshin Serbinë, IRMJ-në, Kroacinë, Bullgarinë dhe Rumaninë. Rajoni i Evropës 
Qendrore përfshin Çekinë, Poloninë dhe Hungarinë. Rritjet vjetore për secilin rajon janë llogaritur si 

mesatare të ponderuara me peshën që zë portofoli i kredisë së tyre në kredinë totale për rajonin.
Burimi: Banka e Shqipërisë, bankat qendrore dhe zyrat e statistikave të vendeve përkatëse. 

ulët nga grupet bankare të huaja, krahasuar me vendet e Evropës Qendrore, 
të cilat shihen përgjithësisht si vende me potencial të lartë ose të mesëm. Sipas 
shpërndarjes gjeografike, vërehet thellim i mëtejshëm i normave të tkurrjes së 
kredisë për sektorin privat në thuajse të gjitha vendet e rajonit të Ballkanit. 
Ndërkohë, vendet e Evropës Qendrore shfaqin zbutje të normave të rritjes, 
ndikuar si nga ngadalësimi i zgjerimit të normave pozitive, ashtu edhe nga 
tkurrja e mëtejshme në vendet me rënie të tepricës së kredisë për sektorin privat.

Ecuria e kredisë për biznese në rajon shfaqet e ngadalësuar, duke shënuar 
normë të lehtë rënieje prej 0.6% në muajin maj. Sikurse dhe në tremujorët 
paraardhës, panorama e përgjithshme reflekton zhvillimet e ndryshme mes 
vendeve. Rajoni i Ballkanit ka thelluar tkurrjen e portofolit të kredisë për 
biznese në periudhën prill-maj, me përjashtim të IRJM-së, e cila shënon rritje. 
Ndërkohë, rajoni i Evropës Qendrore regjistron rritje të tepricës së kredisë 
për biznese, megjithëse me normë më të zbutur. Kontribut pozitiv në këtë rritje 
japin vende si Çekia dhe Polonia, të cilat karakterizohen nga një zgjerim i 
qëndrueshëm i kredisë për biznese. Këto vende kanë zbatuar skema financimi 
të bizneseve të vogla dhe të mesme, me qëllim rritjen e financimit në sektorë 
strategjikë. 

Kredia për individë vijon të shfaqë ecuri më të mirë se kredia për biznese 
dhe mbetet burimi kryesor i rritjes së kredisë në rajon. Kredia për individë në 
rajonin e vendeve të EQJL-së shënon rritje mesatare në terma realë me rreth 3% 
në muajin maj, thuajse e njëjtë me fundin e tremujorit të kaluar. Analiza sipas 
zonave gjeografike tregon se zhvillimet në kredinë për individë kanë ndjekur 
përgjithësisht trajektore rritëse. Rajoni i Ballkanit shënon rritjen më të ulët të 
këtij portofoli, megjithëse me një tendencë në përmirësim. Ecuria e tepricës së 
kredisë për individë në vendet e Evropës Qendrore karakterizohet nga norma 
të qëndrueshme rritjeje. Në dy muajt e fundit vërehet një ngadalësim i normave 
për këtë portofol, ndikuar kryesisht nga ecuria negative e tij në Hungari. Ecuria 
e kredisë për individë në Shqipëri vijon të ruajë normat pozitive të rritjes së 
shfaqur gjatë vitit 2015, mbështetur nga zgjerimi i shpejtë dhe i qëndrueshëm 
i kredisë në monedhë vendase.

Gra�k 10. Rritjet vjetore reale të stokut të kredisë për individë

Burimi: Banka e Shqipërisë, bankat qendrore dhe zyrat e statistikave të vendeve përkatëse. 

